SIYAM NGGAYUH KARIDLANING ALLAH

Para jamaah shalat Jumat ingkang minulya,

Mangga tansah samiya netepi tagwa lan ta’at dateng ngarsa Dalem Allah
kanti nindakaken sedaya dawuh lan printahipun, saha nilar lan nebihi
sedaya awisanipun, sarana tansah angrungkebi Iman lan Islam ing
saklebetipun gesang punika, ngantos pejah netepana Iman lan Islam,
sahingga pungkasan kita pinaringan khusnul khatimah.

Kados dawuhipun Allah :

“*He wong wong kang pada iman, Pada wediya sira kabeh ing Gusti Allah
kelawan sak nyatane wedi ing Gusti Allah, lan aja mati temenan sira kabeh
kejaba sira kabeh minangka wong Islam” .(QS. Ali Imran 102).

Para sederek Kaum Muslimin ingkang minulya,

Kita sampun uninga bilih wekdal punika kita sampun wonten ing sak
lebetipun wulan ingkang minulya inggih wulan Ramadhan, Wonten ing
wulan punika kita tiyang tiyang ingkang beriman katimbalan dening Allah
kangge nindakaken jejibahan ibadah shiyam.

Secara manusiawi ibadah shiyam menika mila awrat, nanging Allah
anggenipun dawuh sanget wicaksana , kanti nimbali kawulanipun, inggih
kita sedaya punika kanti predikat kita, minangka tiyang mukmin, kanti
dawuhipun:

"He, wong kang pada iman...." B.,-ﬁ\ &.;0\ \:é\;
Mboten kanti dawuhipun : He para manungsa.

Menika mbuktekaken welas asihipun Allah dateng kita para manungsa
ingkang asifat iman. Mekaten ugi Allah dawuh mboten kanti kalimat

perintah, nanging namung kanti kalimat berita :

bilih shiyam punika dipun wajibaken tumrap kita sedaya tiyang mukmin.
Mboten kanti kalimat perintah : pada pasaha sira kabeh.

Lan ugi syiyam punika mboten namung wajib kangge kita kemawon ,
nanging para ummat sakderengipun kita ugi sampun anggadahi kwajiban
shiyam mekaten punika.

Perkawis ingkang awrat, menawi mboten kasangga piyambak , tentu
wonten ing raos langkung enteng, jalaran tiyang sanes ugi ngraos kados
ingkang kita raosaken. Kados dene anggen kita ngraosaken sisah lan



prihatin jalaran ketaman mushibah, nanging krana katah tunggale
sahingga musibah ingkang karaosaken,  kados wonten ingkang
ngrencangi nyangga.

Mekaten ugi shiyam menika menawi kita piyambak tentu sanget awrat,
nanging sedaya umat Islam nindakaken kwajiban menika, malah ugi
ummat sak derengipun kita, kados dawuhipun Allah :

"Kaya olehe diwajibake pasa tumrap wong wong kang sak durunge sira"

Para sederek Kaum Muslimin ingkang minulya,

Ingkang langkung mbingahaken malih, bilih Allah majibaken kita
nindakaken syiyam menika supados kita saget nggayuh derajat taqwa.
Kados dawuhipun :

" Supaya sira kabeh pada taqwa". qu

Menawi kita sakestu anggenipun nindakaken kwajiban shiyam kanti dasar
Iman lan namung murih karidlanipun Allah , kita bade kaparingan
bebingah ing sak lebetipun gesang wonten ing ngalam dunya ngantos
akhirat saking ngarsanipun Allah, kados ingkang sampun kadawuhaken :

"....yaiku wong kang padaiman lan tansah taqwa, tumrap wong wong mau
bebungah ana ing panguripan dunya lan ing akhirat"

Pramila kwajiban shiyam ampun ngantos katampi minangka beban,
nanging katindakna kanti ingkang ikhlash namung kangge nggayuh
karidlanipun Allah.

Para sederek Kaum Muslimin ingkang minulya,

Kejawi niyat ingkang ikhlas, shiyam ugi kedah katindakaken miderek tata
cara ingkang sampun katetepaken dening hukum syari'at agami kita.,
kedah netepi syarat lan rukunipun, njagi saking perkawis ingkang
ngrisakaken shiyamipun, saha ngopeni sunnat sunnat lan kautamenipun.

Insya Allah menawi saget mekaten shiyam kita bade magbul wonten
ngarsanipun Allah , lan nampi piwales ingkang ageng lan tikel matikel
saking ngarsa dalem Allah Ta'ala. Ugi kaparingan pangapunten dosa lepat
kita ingkang sampun kelajeng. Kados dawuh dalem Kanjeng Nabi
Muhammad SAW.wonten ing hadits : :

"Sing sapa wonge pasa Ramadhan lan ngerteni hukum hukume pasa, uga
ngreksa marang apa kang kudu direksa, mangka bakal dingapura kabeh
dosa kang sakdurunge". (HR.Ibnu Hibban).

Pramila mangga kita tingkataken shiyam kita kanti nyinaoni kawruh lan
ilmunipun shiyam, mboten sekedar ngampet dahar lan ngunjuk ing wanci
rinten kemawon, nanging estu shiyam kita saget nuwuhaken hikmah lan
faedah tumrap kita sedaya.

Mugi mugi Allah tansah maringi pitedah lan pitulung dateng kita sedaya,
shiyamkita maqgbul wonten ngarsa dalem Allah. Amin.

